
Ministria e Zhvillimit Ekonomik ka aplikuar për financim nga Banka Botërore për Projektin për Efiçiencë të Energjisë dhe Energji të Ripërtëritshme në Kosovë (PEEERK), dhe synon të përdorë një pjesë të të ardhurave për shërbime konsulente.

Shërbimet këshillëdhënëse (“shërbimet”) kërkojnë nga një firmë konsulente që të realizojë anketa për kënaqshmërinë e konsumatorëve dhe monitorim social, që të përcjell numrin e gjithmbarshëm të përfituesve të projektit dhe përfitimet anësore gjatë implementimit të tij (të ndarë sipas gjinisë). Anketa do të vlerësojë gjendjen ‘para implementimit’ (d.m.th. para renovimeve) dhe ‘pas implementimit’ (d.m.th. pas renovimeve). Monitorimi social mëton të masë nivelin e kënaqshmërisë së përdoruesve fundorë, perceptimin e komforit në hapësira të brendshme, njohjen e EE, dhe përfitimet tjera shtesë nga përmirësimet e EE (p.sh. zvogëlimin e numrit të ditëve kaluara në pushim mjekësor, ngritjen e produktivitetit, shtimin e buxhetit për prioritete tjera, etj.). Analiza gjithashtu do të vlerësojë nëse gjinitë e ndryshme ndikohen ndryshe nga ndryshimet e bëra (në seksionin e bazuar në këndvështrimet gjinore) përmes projektit. 
Për të arritur objektivat e studimit, konsulenti pritet të kryejë detyrat në vijim:

1) Analizimi i statistikave të klientëve që kanë përfituar shërbime dhe të shërbimeve të ofruara;

2) Dizajnimi i pyetësorit që do të shfrytëzohej për kryerje të anketës për grupin e parë të ndërtesave (1-2);

3) Për grupin e parë të ndërtesave (pesë gjatë vitit 2015/fillim të vitit 2016), realizimi i një studimi të thjeshtë kuantitativ në spitale dhe shkolla; 

4) Mbajtja e diskutimeve mbi kënaqshmërinë e konsumatorëve në grupe të fokusit, për të detajuar rezultatet e studimit kuantitativ: Studentët dhe prindërit ndaras; Pacientët dhe infermierët dhe doktorët ndaras;  Punonjësit e ndërtesave. 

5) Realizimi i intervistave të thukëta me përfaqësues të autoriteteve lokale dhe ministrive të linjës; 

6) Përgatitja e raportit lidhur me nivelin e kënaqshmërisë së konsumatorëve me aspektet kryesore të objektivave të përcaktuara për çdo stabiliment ndaras, si dhe krahasimi i gjendjes para dhe pas renovimit dhe parashtrimi i raportit që përmbledhë gjetjet lidhur me kënaqshmërinë e perceptuar të konsumatorëve. 

7) Parashtrimi tek NJIP i pyetësorit final, të cilin e njëjta mund ta administrojë, dhe ofrimi i trajnimit mbi atë se si mund të administrohet pyetësori dhe si mund të analizohen rezultatet.

Kontrata pritet të realizohet gjatë periudhës korrik – dhjetor 2015 (angazhimi për këtë detyrë pritet të jetë rreth 90 ditë). 
Ministria e Zhvillimit Ekonomik (MZHE), në emër të Agjencisë për Efiçiencë të Energjisë në Kosovë (AKEE), tani fton të gjitha firmat konsulente (“konsulentët”) që të shprehin interesin e vet për ofrimin e shërbimeve. Konsulentët e interesuar duhet të ofrojnë informata që demonstrojnë se i kanë kualifikimet dhe përvojën e nevojshme për të kryer shërbimet. Kriteret për të hyrë në listë të shkurtër janë: 
(i) Përvojë e përgjithshme në anketa dhe monitorim social të institucioneve qeveritare (30%),

(ii) Përvoja relevante në angazhime të ngjashme (40%), dhe 
(iii) Organizimi dhe stafi (30%).  

Konsulentëve iu tërhiqet vëmendja tek paragrafi 1.9 i Udhëzuesit të Bankës Botërore për Përzgjedhjen dhe Punësimin e Konsulentëve (nën Kreditë e IBRD dhe Kreditë dhe Grantet e IDA) nga Huamarrësit e Bankës Botërore, të janarit 2011, (“Udhëzuesi për Konsulentë”), që rregullon politikat e Bankës Botërore mbi konfliktin e interesit. 
Konsulentët mund të bashkohen me firma tjera në formë konsorciumi apo nënkontraktimi, me qëllim të përmbushjes së kushteve të kualifikimit. 

Firma më e kualifikuar/më me përvojë (d.m.th. me notën më të lartë) do të ftohet nga Klienti për të dorëzuar propozimin teknik dhe financiar, të cilat do të shfrytëzohen si bazë për negocim të kontratës. 
Konsulenti do të përzgjidhet në pajtim me Kualifikimet për Përzgjedhje të Konsulentëve (CQS) që përcaktohen në Udhëzimet për Konsulentë. 
Informata të mëtejme mund të merrni në adresën në vijim, nga e hëna në të premte mes orës 09:00 dhe 16:00. 
Shprehja e interesit duhet të dorëzohet në formë të shkruar në adresat në vijim, deri më datë 19 qershor 2015, në ora 16:00 sipas kohës lokale.

